Улсын Их Хурлын 2014 оны намрын ээлжит чуулганы Аюулгүй

байдал, гадаад бодлогын байнгын хорооны 12 дугаар сарын

16-ны өдөр /Мягмар гараг/-ийн хуралдааны гар тэмдэглэл


Байнгын хорооны дарга, Улсын Их Хурлын гишүүн Ц.Оюунбаатар ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 10 гишүүн ирж, 52,6 хувийн ирцтэйгээр 9 цаг 50 минутад Төрийн ордны “Г” танхимд эхлэв.


Чөлөөтэй: Г.Баярсайхан, М.Батчимэг.

Тасалсан: Р.Амаржаргал, Сү.Батболд, Х.Баттулга, Н.Номтойбаяр, Ж.Энхбаяр.

Нэг. Монгол Улсын 2014 оны төсвийн тухай хуульд өөрчлөлт оруулах тухай, Хүний хөгжил сангийн 2014 оны төсвийн тухай хуульд өөрчлөлт оруулах тухай, Нийгмийн даатгалын сангийн 2014 оны төсвийн тухай хуульд нэмэлт, өөрчлөлт оруулах тухай хуулийн төслүүд /хоёр дахь хэлэлцүүлэг/.


Хуралдаанд Гадаад харилцаа сайд Л.Пүрэвсүрэн, Сангийн дэд сайд С.Пүрэв, Гадаад харилцааны яамны Төрийн нарийн бичгийн дарга Б.Болдбаатар, мөн яамны Санхүү, хөрөнгө оруулалтын хэлтсийн дарга М.Болдбаатар, Сангийн яамны Төсвийн бодлого, төлөвлөлтийн газрын дарга Ж.Ганбат, мөн яамны Санхүү, бодлогын өрийн удирдлагын газрын дарга Б.Нямаа, Төсвийн зарлагын хэлтсийн дарга О.Хуягцогт, Батлан хамгаалах яамны Санхүү, хөрөнгө оруулалтын хэлтсийн дарга Х.Батсүх, Зэвсэгт хүчний жанжин штабын дарга Ц.Бямбажав, Санхүүгийн хэлтсийн дарга Х.Ганбат, Тагнуулын ерөнхий газрын дарга Б.Хурц, мөн газрын Санхүү, төлөвлөлтийн хэлтсийн дарга Д.Даваасүрэн нар оролцов.


Хэлэлцэж буй асуудалтай холбогдуулан Улсын Их Хурлын Аюулгүй байдал, гадаад бодлогын байнгын хорооны ажлын албаны ахлах зөвлөх Ч.Сосорбарам, референт Т.Энхбат нар байлцав.


Улсын Их Хурлын гишүүн Н.Энхболд, Ц.Оюунбаатар, Г.Батхүү нарын тавьсан асуултад ажлын хэсгээс Гадаад харилцааны яамны Төрийн нарийн бичгийн дарга Б.Болдбаатар, Сангийн дэд сайд С.Пүрэв, Сангийн яамны Төсвийн бодлого, төлөвлөлтийн газрын дарга Ж.Ганбат, Батлан хамгаалах яамны Санхүү, хөрөнгө оруулалтын хэлтсийн дарга Х.Батсүх, Тагнуулын ерөнхий газрын дарга Б.Хурц нар хариулж, тайлбар хийв.

Улсын Их Хурлын гишүүн Г.Батхүү, Н.Энхболд, Л.Цог, Л.Болд, Ц.Оюунбаатар нар санал хэлэв.

Улсын Их Хурлын гишүүн Г.Батхүү “цаашдаа Сангийн яам, Засгийн газрын зүгээс Тагнуулын ерөнхий газрын байрыг яаж өөрчилж болох талаар шаардлага хангасан орчныг нь бий болгоод, хөрөнгө оруулалтаар үүнийг тусад нь онцгойлж авч үзэх нь зүйтэй байх” гэсэн саналыг протоколд тэмдэглүүлэв.
Улсын Их Хурлын гишүүн Ц.Оюунбаатар “Сангийн яам санхүүгийнхээ хяналт шалгалтыг эрс сайжруулах шаардлагатай, зарцуулсан хөрөнгийнхөө зарцуулалт, үйл явц, цаг хугацаа, гэрээндээ хэр нийцэж байгаад хатуу хяналт тавьж ажиллах ёстой гэж  үзэж” үүнийг  протоколд тэмдэглүүлэв.

Хэлэлцэж буй асуудалтай холбогдуулан Байнгын хорооны гишүүдээс зарчмын зөрүүтэй санал гараагүй болно.

Байнгын хорооноос гарах санал, дүгнэлтийг  Улсын Их Хурлын гишүүн Д.Бат-Эрдэнэ Төсвийн байнгын хороонд танилцуулахаар тогтов.


Хуралдаанд 12 гишүүн ирж, 63,2 хувийн ирцтэйгээр 10 цаг 34 минутад өндөрлөв.


Тэмдэглэлтэй танилцсан:.


АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ ДАРГА

Ц.ОЮУНБААТАР


Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ





Б.БАТГЭРЭЛ

УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 12 ДУГААР САРЫН 16-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Ц.Оюунбаатар: -Аюулгүй байдал, гадаад бодлогын байнгын хорооны 2014 оны 12 дугаар сарын 16-ны өдрийн хуралдаан эхлэхэд бэлэн болж байна.


Ирц 52,6 хувьтай, 19 гишүүнээс одоогоор хүрэлцэн ирсэн нь 10 байна. Ингээд  хуралдаан нээснийг мэдэгдье.


Хэлэлцэх асуудлыг танилцуулъя. Нэг асуудал байна.


Монгол Улсын 2014 оны төсвийн тухай хуульд өөрчлөлт оруулах тухай, Нийгмийн даатгалын сангийн 2014 оны төсвийн тухай хуульд нэмэлт, өөрчлөлт оруулах тухай хуулийн төслүүд /Засгийн газар 2014 оны 12 дугаар сарын 11-ний өдөр мэдүүлсэн, санал дүгнэлтээ Төсвийн байнгын хороонд хүргүүлэх хоёр дахь хэлэлцүүлэг/.


Хэлэлцэх асуудлаар өөр саналтай гишүүд байна уу?


-Байхгүй байна.


Хэлэлцүүлэгтээ оръё. Ажлын хэсгийг танилцуулж байна.


Сангийн дэд сайд Пүрэв, Сангийн яамны Төсвийн бодлогын төлөвлөлтийн бодлогын хэлтсийн дарга Ганбат. Гадаад хэргийн яамны Төрийн нарийн бичгийн дарга Болдбаатар, Батлан хамгаалах яамны Санхүү, хөрөнгө оруулалтын хэлтсийн дарга Батсүх, Зэвсэгт хүчний жанжин штабын Санхүүгийн хэлтсийн дарга Ганбат, Тагнуулын ерөнхий газрын дарга Хурц, Санхүү төлөвлөлтийн хэлтсийн дарга Даваасүрэн.


Хуулийн төсөлтэй холбогдуулан Улсын Их Хурлын гишүүд ажлын хэсгээс асуулт асууж хариулт авъя.


Асуулттай гишүүд нэрээ өгнө үү.


Энхболд гишүүнээр асуултаа тасалъя. Энхболд гишүүнд микрофон өгөөрэй.


Н.Энхболд:  -Бүгдэд нь өглөөний мэнд хүргэе. Гадаад яамны Ёслол хүндэтгэлийн өргөө гээд, энэ чинь дунд барьж байгаа өргөтгөл мөн үү? Одоо ямархуу гүйцэтгэлтэй явж байгаа вэ? Хэдэн төгрөг дутуу байгаа вэ? 302-ыг хийгээд л гүйцэх юмуу, хэзээ ашиглалтад орох вэ? Ийм нэг асуулт байна. Олон улсын хамтын ажиллагааны сан гээд байгаа шүү дээ. Түрүүн бид баталсан. Үүгээр нэлээн хэрэгтэй юм хийсэн байх гэж бодож байна. Өнгөрсөн оны гүйцэтгэлээр яг юу, юу хийсэн бэ? Энэ оны дуусаж байгаа гүйцэтгэлээр. Энэ жил 2 тэрбум 250 сая байна. 

Батлан хамгаалах яамнаас нэг асуулт байна. Энхийг дэмжих үйл ажиллагааны чадавх нэмэгдүүлэх зардалд 227 гээд байна. Энэ яг юунд зарах мөнгө вэ? Гаднаас орох мөнгөнд Монголын талаас оруулах хандив нь уу, эсвэл шууд өөрсдөө зарцуулах ёстой мөнгө байна уу? Энэ гурван асуулт байна.
Ц.Оюунбаатар: -Хариулъя. Эхний асуулт Гадаад харилцааны яам.
Б.Болдбаатар: -Энхболд гишүүний асуултад хариулъя. Гадаад харилцааны яамны сайдын багцад 2013, 2014 онуудад Ёслол хүндэтгэлийн өргөө гэсэн энэ хөрөнгө оруулалт туссан байгаа. Хөрөнгө оруулалтад 4 тэрбум 460 сая төгрөгөөр анх төлөвлөгдсөн. Төлөвлөсөн хөрөнгөөс 2013 онд 320 сая, 2014 онд 2 тэрбум 860 сая төгрөгийн санхүүжилт хийгдэхээр, одоогийн байдлаар санхүүжилтийн гүйцэтгэл 1 тэрбум 300 байгаа. Энэ оны эцэс гэхэд бид нар нийт санхүүжилтээс 800 орчим дутуу байдлаар ингэж оны эцэст гүйцэтгэл гарч байгаа. Барилгын явц 90 гаруй хувьтай, гэрээ ёсоор 2014 оны 10 дугаар сарын 1-нд гэж анх гэрээ зурагдсан боловч энэ нь хотын төвд явагдаж байгаа зам, барилгын бусад ажилтай уялдуулсан сантехникийн үйл ажиллагааны бусад засвартай уялдуулаад хойшилсон. Энэ нь зам засварын ажил барилга руу ордог бүх замуудыг хаасан иймэрхүү хүндрэлүүд гарсан. Ингээд гэрээг сунгахаар ярьж байна. 

Мөнгөн хөрөнгийг 2014 онд туссан хөрөнгөөр нь бүрэн гүйцэтгэл хийнэ гэсэн. Нэмж хөрөнгө шаардахгүйгээр гүйцэтгэнэ гэсэн байдлаар төлөвлөөд ажиллаж байна.
Н.Энхболд:  -Энд нэмнэ гээд биччихсэн нь?
Б.Болдбаатар: -320 сая нь 2013 онд анх эхлэх гэж байх үед тендер нь зарлагдаад мөнгө хөрөнгө тавигдаагүй учраас 2013 оны хөрөнгө векселээр Сангийн яамнаас эрх аваад түүний мөнгө нь энэ тодотгол дээр нэмэгдсэн юм шиг харагдаад байгаа юм. Түүнээс биш, хөрөнгө оруулалт дээрээ нэмсэн хэрэг биш, үүнийг Сангийн яамныхан тодорхой хариулж хэлэх байх гэж бодож байна.
С.Пүрэв: -Вексель дээр та нэмж хариулт авах уу?
Б.Болдбаатар: -Хоёр дахь асуултад хариулъя. Олон улсын хамтын ажиллагааны санд 5 сард хийсэн төсвийн тодотголоор хасаад 2 тэрбум 250 сая төгрөг үлдсэн байгаа. Эндээс төлөвлөсөн арга хэмжээнүүдийг хэрэгжүүлээд одоогийн байдлаар 1 тэрбум 720 сая орчим төгрөг үлдсэн байгаа. Энэ оны эцэс гэхэд үүнийг төлөвлөсөн арга хэмжээндээ зарцуулж дуусгахаар төлөвлөж байгаа. Бид төлөвлөсөн ажлууд, энэ жагсаалтыг тусад нь хүргүүлье гэж бодож байна. Тэгэхгүй бол энд нэлээн олон ажил тайлбарлах хэрэгтэй болох байх.
Н.Энхболд: -Ирэх оны төлөвлөж байгаагаар бас өгчхөөрэй.
Б.Болдбаатар: -Ирэх онд улсын төсвөөс авах олон улсын хамтын ажиллагааны сангийн хөрөнгийг тэглэсэн байгаа. Тэгээд ямар ч үйл ажиллагаа явуулах үндэслэлгүй болчихсон. Бид нар төсвийн тодотгол дээр ядаж 100 саяыг тавьж өгөөч ээ, энэ чинь шууд нэг санг ингэж тэглэж болохгүй шүү дээ гэсэн тийм саналыг Сангийн яаманд хүргүүлсэн. 2015 оны төсвийн тодотгол дээр харгалзаж үзнэ гэсэн. 

Бид нар шинэ зарчим нэвтрүүлэх саналыг Сангийн яаманд санал тавьсан. Сангийн яам улсын төсвөөс хэдэн төгрөг тавьж өгнө, түүнтэй тэнцэх хэмжээний мөнгийг гадаадын бусад түнш байгууллагууд, бусад улсаас харилцан нэгэндээ хамтын ажиллагааг өргөжүүлэх замаар бий болгоё гэдэг ийм хүсэлт тавиад, /1 сая доллар/ 1 тэрбум 800 сая төгрөг тавиад өг, бид тэр хэмжээгээр 1 тэрбум 800 сая төгрөг олох үүрэг хүлээе гэсэн чинь Сангийн яам өөрийнхөө өгөх мөнгийг хасчихсан учраас бид нар 0 мөнгөөр 0 мөнгө л олох болчхоод, ингээд зарцуулалт нь 1 тэрбум 800 мэт харагдаж байгаа боловч нөгөө талд нь улсаас санхүүжих мөнгө нь 0 байгаа юм. Тийм нэг хүндрэлтэй байгаа. Түүнийг 2015 оны төсвийн тодотгол дээр ярилцах болов уу гэж бодож байна. Байнгын хороонд энэ талаарх мэдээллээ ирүүлнэ ээ. 
Ц.Оюунбаатар: -Сангийн яам энэ дээр нэмж хариулах зүйл байна уу? 
С.Пүрэв: -Векселийн хувьд бид нар 2013 онд гүйцэтгэсэн 95 тэрбум төгрөгийн ажлыг 2014 оны эхэнд вексель гаргаж санхүүжүүлсэн. Энэ дотор Гадаад харилцааны яамны саяын ярьсан объект, арга хэмжээнд зарцуулсан хөрөнгө явж байгаа. Өнөөдрийн бидний хэлэлцүүлэх гэж байгаа энэ тодотголоор 2014 оны эхний улиралд гаргасан векселийн мөнгийг зардал талдаа нэмж тусгахаар ийм санал оруулж байгаа. Түүнээс, энэ бол 2014 онд шинээр хийгдсэн тийм ажил биш, 2013 онд хийгдсэн ажлаа бид санхүүжүүлж байгаа юм.
Ц.Оюунбаатар: -Батлан хамгаалах яам, Энхийг сахиулах хүчний санхүүжилттэй холбоотой асуулт.
Х.Батсүх: -Батлан хамгаалах яамны Санхүү, хөрөнгө оруулалтын хэлтсийн дарга байна. Түрүүн Пүрэв дэд сайд хэллээ. 2013 онд гүйцэтгэл нь Сангийн яаманд хүргэгдчихсэн барилгуудыг 2014 оны эхний улиралд векселээр санхүүжүүлсэн байгаа. Манай дээр нэмэгдэж байгаа энхийг дэмжих ажиллагааны чадавхыг нэмэгдүүлэх гээд 227,5 сая төгрөг маань векселээр 2013 онд гүйцэтгэл нь өргөжсөн, 2014 оны I дүгээр улиралд векселээр санхүүжсэн ийм дүн байгаа юм. Энхийг дэмжсэн ажиллагааны чадавхыг нэмэгдүүлэх гэдэг маань Налайхад баригдаж байгаа 350 дугаар анги байгаа. 2016 он хүртэл хөрөнгө оруулалтын төсөл, арга хэмжээ хэрэгжинэ. 
Н.Энхболд:  -Налайх дээр энхийг дэмжих юу байдаг юм бэ?
Х.Батсүх: -Налайх дээр энхийг дэмжихийн 3 дугаар батальон буюу 350 дугаар анги.
Ц.Оюунбаатар: -Би нэг тодруулах юм байна. 2014 оны санхүүжилтээс хийгдээгүй дутуу хийгдсэн байгаа санхүүжилт салбар бүрээр ямар тоо гарч байна вэ? Санхүүжилт хийсэн ч гэсэн хугацаанд нь дуусгаагүй барилга байгууламж юу байна вэ? Сангийн яам, Батлан хамгаалах, Гадаад харилцаа, тагнуулын салбар дээр ямар юм байна вэ? Энэ талаар тодруулга хийж өгөөч.

Хоёрдугаарт, Гадаад харилцааны салбарт ХБНГУ-ын Элчин сайдын яамны байрны мөнгөний асуудал үндсэндээ шийдэгдсэн гэж ойлгож байгаа. Тэр мөнгө шилжилтийн хөдөлгөөн хийгдсэн үү? Санхүүжилт нь дуусгавар болж байгаа юу гэсэн ийм хоёр асуулт байна. Энэ он дээр ямар байна вэ? Урьд, урьдын юмнууд бий л дээ.

-Эхлээд Сангийн яам.
С.Пүрэв: -Энэ жилийн хөрөнгө оруулалтын төлөвлөгөөгөөр 1,1 их наяд төгрөгийн санхүүжилт бид хийхээр байгаа. 700 гаруй тэрбум төгрөгийн санхүүжилтийг гүйцэтгэлтэй нь уялдуулаад олгогдсон байгаа. Одоо бид нар дээр 70 гаруй 80-аад тэрбум төгрөгийн санхүүжилтийн эрх нь нээгдээд, санхүүжих гээд хүлээгдээд байж байгаа. 

Бид орж ирсэн орлоготойгоо уялдуулж хөрөнгө оруулалтын санхүүжилтийг хийж явж байгаа. Он дуустал тийм маягаар хийгдэх байх. Орж ирсэн санхүүжилтийг бид нар хянаж үзээд эрхийг нь нээгээд төрийн сан руу өгдөг. Өнөөдрийн байдлаар 70-аад тэрбум төгрөгийн хөрөнгө оруулалт хүлээгдэж байгаа. Үлдсэн нь гүйцэтгэл юмнууд нь орж ирээгүй байна.
Ц.Оюунбаатар: -Санхүүжилтээ авсан ч гэсэн хугацаа нь дуусчихсан, барилга нь дуусаагүй тийм үлдэгдэл энэ салбар дээр байна уу?
Ж.Ганбат:-Төсвийн бодлогын газрын дарга. Манай дээр, бид нар дээр тийм мэдээлэл байхгүй байгаа. Яг дуусаад санхүүжилтээ авах. Тэгээд бид захиалагч яамдаас ирсэн хөрөнгө оруулалтын гүйцэтгэлийг орлогын байдалтайгаа уялдуулаад санхүүжүүлээд явж байгаа. Цаашаа хэд дамжих вэ гэдэг дээр Сангийн яам захиалагч дээр. 

Сангийн яам нэг юм барьдаг. Бид яг ирсэн гүйцэтгэлийг нь орлогын байдалтайгаа уялдуулаад л санхүүжүүлнэ. Ажил нь хугацаандаа хийгдээгүй, Сангийн яаман дээр гүйцэтгэл нь ирээгүй 2015 он руу шилжих юмыг бид нар 2015 он дээрээ л тухайн үедээ шийднэ гэсэн ийм байр суурьтай байгаа.
Ц.Оюунбаатар: -Гадаад харилцаан дээр, Германы Элчин сайдын яамны барилгын санхүүжилт 2014 онд хэд байна, 2015 онд.
Л.Пүрэвсүрэн: -Германы Элчин сайдын барилгын яамны барилгын санхүүжилт дээр 11 дүгээр сарын эхээр 550 сая төгрөгийг шилжүүлсэн юм байна. 2015 онд 1 тэрбум 50 сая төгрөг батлагдсан байгаа. Одоогоор хуучин төсвөөр батлагдсан байгаа. Түүнийг он гараад шилжүүлээд, ингээд Германы Элчин сайдын яамны байшин төлбөрийн хувьд зохицуулагдаж байгаа юм байна.
Ц.Оюунбаатар: -Батхүү гишүүн асуулттай байна.
Г.Батхүү: -Батлан хамгаалах яамны цэргийн хувцасны зардал хүрэлцэхгүй байна гээд түрүүчийн 2015 оны төсөв ярьж байхад яригдаж байсан. Энэ асуудал 2015 оны тодотгол дээр бүрэн хэмжээгээр тусаж чадсан уу? Хувцасгүй бол арми үйл ажиллагаагаа яаж хэвийн явуулах вэ?

Хоёрдугаар асуудал, Тагнуулын ерөнхий газрын конторын барилгын асуудал гэж яригдаж байгаад, энэ хаашаа орчхов? Өнгөрсөн онд бид косметик засвар хийсэн. Ер нь подвальд ажиллаж байгаа шүү дээ. Хуучин янз бүрийн шорон, хүн хорьдог байсан подвалийг засаад, ажилтнууд нь тэнд чулуун шалтай өрөөнд 3-4 хүн агааржуулалтгүй хагас цонхтой ийм байдалтай үйл ажиллагаагаа явуулдаг юм билээ. Энэ дээр цаашдаа юу төлөвлөж байгаа вэ? 2015 онд юу байгаа вэ? Энэ асуудлыг протоколд оруулаад, конторын шинэчлэх асуудлын талаар юу яригдаж, юу хийгдэж байгаа вэ?
Протоколд тусгасан:  УИХ-ЫН ГИШҮҮН Г.БАТХҮҮ

Ц.Оюунбаатар: -Дарааллаар хариулъя. Эхлээд Батлан хамгаалах яамнаас асуусан. Протоколд тусгах зарчмаар.
Х.Батсүх: -2014 оны төсвийн тодотгол дээр хувцасны хүрэлцээг зардлын тодотголоор нэмэгдүүлэх санал оруулсан. Холбогдох хууль тогтоомжоор бие бүрэлдэхүүнийг 2012 онд шинэчилсэн загварын хувцсаар бүрэн хангахаар хууль тогтоомж, зарлиг тушаалууд дээр гарчихсан байдаг юм. Манайд нийтдээ 2,6 тэрбум төгрөгийн төсөв дутуу гэдэг асуудал өнөөдрийг хүртэл үргэлжилж байгаа.
Г.Батхүү: -2015 оныхоор уу?
Х.Батсүх: -2014 оны төсвийн тодотголоор оруулах санал оруулаад нэмэгдээгүй.
Г.Батхүү: -Сангийн яам?
Ж.Ганбат: -Ер нь нормын хувцас дээр Сангийн яам анхаарч байгаа юм. Гэхдээ нормын хувцас дээр бид хүндрэлтэй байдалтай байна. Ялангуяа Батлан хамгаалах зэрэг дээр бид төсөв хүнд, эдийн засаг хүнд байгаа энэ нөхцөлд үүнийгээ бүрэн хангалттай хийх төсвийн боломж бид нарт байхгүй. Зайлшгүй шаардлагатай нормын хувцас гэж нормыг шинэчлээд бид үүнийг үе шаттай хэрэгжүүлж байна. Бидний хувьд цаашдаа нормын хувцас өмсөж байгааг дотор нь зайлшгүй өмсөх ёстой албан тушаалтан, өмсөх ёсгүй гэдэг дээр бид хатуу байр суурь барина. Ийм байр суурьтай байгаа.
Ц.Оюунбаатар: -Тагнуулын ерөнхий газрын дарга Хурц.
Б.Хурц: -Манайх тагнуулын байр барьж байсан барилгаа дуудлага худалдаагаар зарсан юм билээ. Ариунсан ажлаа өгөхдөө надад хэлснээр 10 гаруй тэрбум төгрөг Сангийн яаманд хадгалуулсан гэж хэлсэн. Он гараад төсвийн тодотголоор оруулж авна гээд тохирсон байсан гэж хэлсэн. Бас нэг байр байгаа. Тэр нэг байр дээр проблемтой байгаа. Ингээд хоёр байрны асуудал байгаа юм. Хоёр дахь байр дээр тодотголоор оруулсан чинь 1 тэрбум төгрөг тавьсныг хассан юм шиг сураг дуулдсан.
Ц.Оюунбаатар: -Сангийн яам.
Ж.Ганбат: -Тагнуулын баригдаж байсан барилгыг энэ онд зараад, зарсан мөнгө нь шууд улсын төсвийн орлого болчихсон. Бид нар хуулиараа өмч хувьчлал, худалдан борлуулсны орлогыг шууд улсын төсвийн орлого болоод энэ ондоо зарцуулагдаад явчхаж байгаа юм.
Л.Цог: -Яагаад ингэдэг юм бэ? Яагаад зарж байгаа юм бэ, зарж болдог юмуу? Зарсан шалтгаан байна уу?
Ц.Оюунбаатар: -Цог дарга тодотгож асууж байна.
Б.Хурц: -Зарсан шалтгаан нь шаардлага хангахгүй буюу урьд төлөвлөж байсан нөхцөл байдлаас өөр болоод, дэргэд нь орон сууцны өндөр, өндөр барилга баригдсан юм байна. Орон сууцны дунд шахам болчхоод. Дүнжингаравын тэр хавьд л юм шиг байсан.
Г.Батхүү: -Одоо тэгээд энэ мөнгө чинь байхгүй гээд байна шүү дээ. Ойлгож байна уу?
Б.Хурц: -Ойлгож байгаа.
Г.Батхүү: -Тэгээд одоо цаашаа яах юм бэ? Танай энэ байр чинь дотор нь хүн байтугай амьтан тэжээхэд хэцүү болчихсон байна шүү дээ. Дандаа подвальд.
Б.Хурц: -Одоо төсвийн тодотголоор оруулна гэж бодож байна.
Г.Батхүү: -Сангийн дэд сайд Пүрэв очиж үзэх хэрэгтэй шүү. Нөхцөл нь үнэхээр хүнд, чулуун шалтай, хуучин шорон байсан.
Б.Хурц: -Хашаан дотроо зураг хийчихсэн нэг эскизы байна.
Г.Батхүү: -Хуучин байрныхаа мөнгийг төсөв рүү хийчхээд, тэр мөнгөө буцааж төсвөөс төлөвлөж гаргаж чадахгүй ингээд суугаад байгаа юм байна.
Б.Болор: -Өртөг нь хэдээр босохоор байгаа юм бэ?
Б.Хурц: -Өртөг нь тэр хийсэн зургаар бол 9 давхар барилга 20-оод тэрбум төгрөг байгаа.
Б.Болор: -9 давхар аа?
Г.Батхүү: -Жижигхэн газар дээр, хоёрдугаарт цаанаасаа өөрийнхөө үйл ажиллагааны онцлогоор ойр хавьд байгаа барилгуудаас өндөр байх ёстой гэсэн шаардлага байдаг юм билээ. Хуучин барилга нь тийм шаардлагыг хангахаар барьчихсан чинь ойр хавьд нь газар өгөөд, тэр тагнуулын байрнаас өндөр, өндөр орон сууцны барилга битүү болчихсон юм билээ. Тийм үү?
Б.Хурц: -Үнэн.
Г.Батхүү: -Анхаарах ёстой асуудал шүү. Би протоколд тусгая.
Ц.Оюунбаатар: -Пүрэв сайд.
С.Пүрэв: -Нэгдүгээрт шаардлага хангахгүй гэсэн ийм шалтгаанаар Засгийн газар дээр яригдаад энэ объектууд дуудлага худалдаагаар орж хоёр дахь дээрээ зарагдсан байгаа. Тэр мөнгө бол тухайн жилийнхээ төсвийн орлого болоод хэрэглэгдсэн. Шинээр барих барилгын асуудал дээр өнөөдөр Засгийн газар дээр зураг, төсөв нь бэлэн болоод техникийн нөхцөл нь авагдаад ингээд барья гэсэн шийдвэр гаргуулахаар оруулж ирсэн материал юм нь байхгүй байна. 2015 оных дээр бид нар тусгаагүй байгаа. 2015 онд та бүхэн мэдэж байгаа, нэг ч шинэ объектыг бид тусгаагүй. Мэдээж хэрэг, асуудал нь засаг дээрээ яригдаад зураг, төсөв нь бэлэн болоод төсөв, мөнгөний бололцоо нь гарвал 2016, 2017 оноосоо энэ объект арга хэмжээ тусгагдаад явах байх гэж ойлгож байна.
Ц.Оюунбаатар: -Асуулт асууж, хариулт авч дууслаа. 

Зарчмын зөрүүтэй санал Байнгын хорооноос гараагүй. Үг хэлэх гишүүд байвал нэрээ өгье.

Цог гишүүнээр үг хэлэх тасаллаа.

-Батхүү гишүүнд микрофон өгөөрэй.
Г.Батхүү: -Би түрүүний асуусан асуултуудтай холбоотой хэлэхэд, шаардлагагүй гэж үзэж байгаа форм өмсдөг байгууллагуудын формыг хасах нь зүйтэй. Тэр чинь шаардлагатай бол энгэрийн тэмдэг, таних тэмдэг хэрэглэдэг л юм билээ шүү дээ. Манайхан чинь, төрийн албан хаагч гээд очихоор бүгдээрээ цэргийнхэн шиг формтой болчихсон. Тэр формын гурван ээлжийн хувцасны үнэ гэхэд нэг хүн дээр тооцож үзэхэд замбараагүй их юм гардаг юм билээ. Харин форм зайлшгүй өмсдөг байх ёстой байгууллагуудаа төр байна, иж бүрэн чанартай хувцсаар хангадаг байх тухай асуудлыг бид иж бүрнээр шийдэх нь зүйтэй. Би энэ дээр Засгийн газар, Сангийн яамны барьж байгаа бодлогыг зөв гэж бодож байна. Дэмжиж байгаа юм.

Нөгөө талаас бид нарын өнөөдрийн манай Байнгын хороонд харьяалагддаг байгууллагууд дээр зайлшгүй цаашдаа анхаарах ёстой хөрөнгө оруулалтын юм байгаа. Үүнийг шинээр объект ерөөсөө барихгүй гэдэг утгаар ч юмуу, бас нийтийн бусад хөрөнгө оруулалтуудтай дүйцүүлж хасаж болохгүй. Тухайлбал, миний асуугаад байгаа Тагнуулын ерөнхий газрын байр бол үнэхээр тэнд хүн ажиллах бололцоо, боломж байхгүй. Хуучин нийгмийн үед тэнд хүн хорьдог байсан тэр камеруудад, чулуун шалтай тэр байшиндаа одоо хүмүүс нь ажиллаж, амьдарч байгаа шүү дээ. Тэгээд нэг өрөөнд сууж байгаа хүний тоо гээд бид нар бас Тусгай хяналтын дэд хорооны шугамаар газар дээр нь очиж танилцсан. Үнэхээр төрийн ажил тэнд явах бололцоо, боломж байхгүй.

Техник, тоног төхөөрөмжийн асуудлыг би энд ярьж болно. Гэхдээ өнөөдөр эхний ээлжинд цаашдаа Сангийн яам, Засгийн газрын зүгээс энэ Тагнуулын ерөнхий газрын байрыг яаж өөрчилж болох вэ, магадгүй баригдсан барилга, байгууламж, төрийн мэдэлд байгаа бусад сайн байшин, барилгыг ашиглах замаар ч байдаг юмуу тэр шаардлага хангасан орчныг нь бий болгоод. Эсвэл хөрөнгө оруулалтаар үүнийг тусад нь онцгойлж авч үзэх нь зүйтэй байх гэж ингэж бодож байна. Би энэ саналыг протоколд оруулаад, цаашдаа Засгийн газар, Сангийн яам, Тагнуулын ерөнхий газар анхааралдаа авах. 2015 оны төсвийн тодотгол гэж цаашдаа хийгдэх байх. Энэ дээр зайлшгүй анхаараарай гэж ингэж хэлэх гэсэн юм.

Ер нь төсөв нэлээн чангахан төсөв болж байгаа. Үүнийг би буруу гэж бодохгүй байгаа. Бид нар хэтэрхий, боломжтой амьдралтай айлын хүүхэд шиг орчинд нэг хэсэг амьдарлаа шүү дээ. Замбараагүй зардаг, үрдэг. Одоо жаахан эмх цэгцтэй болгож төсвийг цэгцэлж, төсвийг үр ашигтай зарцуулдаг, зөв юманд хөрөнгө оруулалт хийдэг, хяналтын систем нь сайн байдаг энэ чиглэл рүү сайн оруулж өгөхгүй бол одоо үнэхээр болохгүй цаг үе нь ирсэн байна гэж ингэж бодож байна. Тийм учраас төсвийн тодотгол дээр оруулж ирж байгаа саналууд болон бусад саналуудыг дэмжиж байгаа.
Ц.Оюунбаатар: -Энхболд гишүүн.
Н.Энхболд: -2014 оны төсвийг тодотгоод хуучин төлөвлөсөн үзүүлэлтүүдээр нь хэвээр нь үлдээгээд өөрчлөгдөх зүйлүүдийг нь гүйцэтгэлтэй нь холбож тодотгож байгаад дүнгээ гаргах нь зүйтэй гэсэн байр суурьтай байгаа. Тэгж байж энэ оны ажлын үнэн дүр царай харагдана. Тэгэхгүй, зүгээр анх төлөвлөсөн байсан тоонуудыг нь өөрчлөөд, дараа нь гүйцэтгэлтэй нь уялдуулаад төсвийн гүйцэтгэл, Төсвийн хууль сайн хэрэгжсэн юм шиг тийм үзүүлэлт гарах ёсгүй гэж бодож байна. Түрүүчийн Засгийн газрын хоёр жилийнх нь ажлын үйл ажиллагаанд дүн тавих гол үйл ажиллагаа бол энэ төсвийн тодотголтой холбогдож явах ёстой.

Ерөнхийдөө манай Байнгын хороогоор орж байгаа газруудын төсвийн тодотголтой холбогдолтой зүйлүүдийг дэмжиж байна. Ингээд явуулахаас өөр арга байхгүй байх. Гэхдээ энэ дахиад биелэхгүй, ойлгомжтой. Төсвийн гүйцэтгэл тэрбум төгрөгөөр тасралттай явж байгаа, одоо нэлээн хэдэн зүйлүүдийг бид нэмчихлээ. Нийлбэр дүнгээрээ харахад энэ гурван газрын юм нь зарим дээр нь нэмсэн, заримаас нь хассан харагдаж байгаа ч гэсэн үндсэн дүнгээрээ нэмэгдсэн шахам л тийм дүн гарч байна. Тэгэхээр энэ дахиад л биелэхгүй, ойлгомжтой. Энэ дээр сайд нар, хариуцаж байгаа хүмүүс нэгдүгээрт, сэтгэл зүйн бэлтгэлтэй байх хэрэгтэй.

Хоёрдугаарт, 2015 оны төсөв бүр үүнээс хатуу болно. Энэ дээр бас манай сайд нар, ажил хариуцаж байгаа хүмүүс бас бэлтгэлтэй байх хэрэгтэй. Хэчнээн хэмжээний хөрөнгө, мөнгө ногдох нь вэ, түүндээ ажлаа зохицуулж явах тухай л одооноос сайн бодож байхаас биш, болж өгвөл ахиухан мөнгө тавиулчхаад, ахиухан мөнгө тавиулсны хэрээр ажиллана гэж бодож ерөөсөө болохгүй. 2015 он маш хэцүү байгаа, 2016 он бас тийм байна. Одоо бид 2014 оны төсвийг тодотгочхоод, дахиад 2015 оны төсвийн тодотгол руу орно гэж байгаа шүү дээ. Яг энэ дээр л манай сайд нар “би урьд жилүүдтэй харьцуулахад нэлээн бага мөнгөөр ажиллах нь ээ, энэ бага мөнгөөрөө юу, юу хийвэл би энэ сайдын ажил хийсний үр дүнг энэ салбартаа гаргаж чадах вэ” гэж бодож орж ирээрэй гэж зөвлөх гэж байгаа юм. Яагаад гэвэл одоо 2015 оны төсвийн тодотгол үүнээс арай хариуцлагатай, тооцоотой, судалгаатай юм орж ирэх байх гэж бодож байна. Улсын Их Хурал дээр ч их шахна. Ер нь ч бид нар төсвийнхөө бүтцэд өөрчлөлт хийхгүй бол цаашдаа мөнгөтэй ч байсан төсвөө иймэрхүү бүтэцтэйгээр зохиогоод батлаад мөрдөх гэж оролдоод улс хөгжихгүй юм байна гэдгийг сүүлийн хэдэн жил харлаа шүү дээ. Тэгэхээр төсвийн бүтцэд маш их өөрчлөлт орно. Энэ бол ганцхан том төсөв гэдэг утгаараа биш, яам бүр дээр өөрчлөлт орж байж эцсийн дүнгээрээ улсын төсөв, тэнцвэржүүлсэн орлого, зарлага энэ юмнууд өөрчлөгдөх учраас яг энэ тал дээр сайд нар маань сайн анхаарч ажиллах хэрэгтэй.

Төсөв яригдаад эхлэхээр бид нар мэднэ шүү дээ. Сайд нар манай тэр дээр ийм юм байгаа шүү, ийм юман дээр ийм байгаа шүү гээд хөөцөлдөөд гүйгээд явдаг. Тэгэхээс ч өөр арга байхгүй. Гэхдээ одоогийн 2015 оны төсөв, 2016 оны төсөв дээр үнэхээр бага юмаар их юм хийх ёстой юм байна, тэр мөнгөөр юу хийвэл би энэ яамны ажлыг, энэ сайдын ажил зөв явах вэ гэдэг дээр илүү бодож орж ирээрэй. Түүнээс, орж ирсэн хойно нь мөнгө нэмэх тухай асуудал хөөцөлдөөд яриад яваад байвал тэнд бидний зүгээс нэг их тус дэм болох юм гарч чадахгүй болов уу гэж бодож байна.

Манай Байнгын хорооны зүгээс сайд нарын ажил жигдрэхээр бүх хариуцсан газрууд дээрээ очиж байдалтай нь танилцах хэрэгтэй байна. Хэрэг болдог юм. Яг үнэхээр нөхцөл байдал нь ямар байна, хаана юу хэрэгтэй байгаа, эхний ээлжинд юу хэрэгтэй байгаа юм бэ. Байнгын хороон дээрээ ч гэсэн тодорхой хэмжээний бодлого гаргаж, магадгүй төсөв боловсруулж эхлэх үед нь иймэрхүү, иймэрхүү юм чинь л Байнгын хорооны гишүүдийн зүгээс харахад заавал хийх ёстой, энэ, энэ нь бололцоотой болтол хүлээх ёстой зүйл шүү гэж хэлж байгаад хийлгэсэн ч бас гэмгүй байж магадгүй. Тэгэхээр Байнгын хороон дээр зохион байгуулаад он гарсны дараа шинэ сайдуудын ажилтай танилцангаа газар, газар дээр нь эдийн засаг, санхүүгийн үүсээд байгаа нөхцөл байдалтай холбогдуулаад бүгдээрээ явж газруудынхаа юмыг үзэж шалгах хэрэгтэй гэж бодож байна.
Ц.Оюунбаатар: -Болд гишүүн.
Л.Болд: -Энэ 7 хоногийн дараа үндсэндээ энэ оны санхүүгийн жил нь дуусаж байгаа. Энэ төсвийн тодотгол бол өөрөө хэдэн тоо батлах асуудал болчхоод байгаа юм. Бид энэ дээр гол нь бас нэг зарчим ярих шаардлагатай байгаа юм. Оны өмнө шинэ Засгийн газар хамтраад ажиллаж байгаа, хоёр жил гаруй манай цөөнхийн зүгээс маш бодитой, тодорхой шаардлага, шүүмжлэлүүдийг их өрнүүлж байсан л даа. Одоо энэ орж ирж байгаа төсвийн тодотгол үүнийх нь хариу болох ёстой. Ингэж байж ард түмэн, төр засагтаа итгэх итгэл нь сэргэх ёстой. Яагаад гэвэл өмнө нь цөөнх яриад байсан юм нь нэлээд хүмүүсийн хувьд үнэн юм шиг болох болчхоод байгаа юм. Тэгэхээр үнэхээр энэ нь ийм байдаг юм гээд олон төсөвтэй, янз бүрийн. Хуучин Засгийн газарт би байсан л даа. Тэнд бидний хэлэлцдэг төсөв гэж байсан, бондын зөвлөл гээд бид түүнд нь багтдаггүй учраас хэлэлцдэггүй төсөв байсан. Энэ бүгд дээр цөөнх тодорхой шүүмжлэлүүд хэлдэг. Энэ бүгдийг ойлгомжтой болгоод үүний цаана үнэхээр ямар нэгэн юм байгаагүй, бүх юм хуулийнхаа хүрээнд зөв явж байгаа. Одоо цаашдаа бүх юм нь номоороо, хуулийнхаа дагуу явах юм гээд ийм ойлгомжтой зарчмыг л энэ төсвийн тодотголууддаа тодорхой болгочихмоор байгаа юм.

Түүнээс, нэг сарын дотор бид яамдынхаа нэрийг хэд ч өөрчлөв дөө. Ингээд баахан яам нийлүүлж салгаад, нэрийг нь өөрчлөөд. Түүнийгээ баахан тоо залгаж ингээд үндсэндээ төрийн ажлаар бараг тоглоом, тохуу хийх шиг л юм болоод байна шүү дээ. Энэ юмаа Сангийн яам цэгцэлж оруулж бидэнд ч, Их Хуралд ч, олон түмэнд ч нэгдмэл ойлголт өгөөд төсөвтэй холбоотой ямар нэгэн асуудал цаашдаа гарахгүй гээд. Цөөнхөөс Сангийн сайдаар томилсон байгаа. Энэ сайдаас энэ бүгд дээр тодорхой хариулт ойлгомжтой гаргалгаа хүлээж байгаа шүү гэдгийг хэлмээр байгаа юм.

Энэ яамдын төсвийн хувьд энэ оных нь ч ингээд дууслаа. Дараагийн оны төсвийн тодотголоо оруулж ирэхдээ Сангийн яам Гадаад харилцааны яаман дээр олон улсын хамтын ажиллагааны сангийн төсвийг харах хэрэгтэй. Энэ Их Хурлын бүрэн эрх нь дуусаагүй байна шүү дээ. Энэ Их Хурлаар гаргасан хууль. Энэ бол бас гадаад харилцаанд гарч байгаа сүүлийн үеийн нэг том ололтуудын нэг. Бид үнэхээр гадаад харилцаа, бүс нутагтаа, дэлхий дахинд маш шинэ, шинэ сэргэг үйл ажиллагаануудыг энэ сангийн хүрээнд явуулж байгаа. Зүгээр л хомрогонд нь оруулаад тэглээд явчихна гэвэл энэ бол өөрөө том ухралт болно.

Ер нь салбарынхаа бодлого, төрийнхөө том бодлогыг бас бодож үзэх ёстой шүү дээ. Тэгээд хэрвээ энэ сан дээр тодорхой хөрөнгө, мөнгө тавибал энэ сан чинь өөрөө маш их эх үүсвэр бүрдүүлэх, татах ийм бололцоотой юм. Тэр арга замыг нь хаагаад, энэ дээр үнэхээр олон улсын олон байгууллагууд танай энэ сан мөнгөнийхөө 50 хувийг гаргавал бид 50 хувийг гаргана гэсэн маш олон төслүүд байгаа юм. Сан нь 0 болчихоор цаашаа хэнд хандаж хөрөнгө мөнгө босговол эргээд Монгол Улсдаа, жижиг чулуугаар том чулуу гэдэг шиг маш үр ашигтай юм болдог байхгүй юу. Үүнийг анхаарч өгөөч ээ гэж хүсмээр байгаа юм.

Берлиний байрны хувьд гишүүд асуудал байнга тавиад байгаа. Энэ үнэхээр олон жил дамжиж, олон хэл ам дамжиж бий болж байгаа байр л даа. Манай Элчин сайдын яам нь өөрөө хангалттай сайхан олон том байшинтай, гэхдээ хотын захад. Зөвхөн машинтай хүн 1 цаг явж очдог. Ингээд иргэдээсээ маш холдчихсон. Иргэд их гомдоллоод. Тэгээд үүнийг бид тухайн үед ярьж байгаад хотын төвд нэг оффистой болъё, иргэдтэйгээ ойрхон болъё гээд. Ер нь хэл ам их болсон. Их Хурал дээр ч олон янзаар яригдсан. Одоо эцсийн байдлаар шийдээд гэрээгээ байгуулаад мөнгөө төсөвлөөд төлөвлөсөн байсан чинь түрүүчийн Элчин сайд нь 600 мянган еврогоор үлдэгдэл хөрөнгө гэж тооцонгуутаа гэнэтхэн нөгөө талаас зурсан гэрээнээсээ илүү 800 мянган евро болж мөнгө төлнө гэж дайраад, тэгээд л бүх юм саатаад хоёр, гурван жил дамжчихсан юм. Ер нь их хэл ам дагуулсан асуудал болгоод хаячихсан юм. Бичсэн гэрээг нь үзүүлэхээр 600 гээд, эргээд нөгөө нь 600 дээрээ буугаад он гараад нэг юм шийдэгдэх ёстой л доо. Үүнийг нь шийдэж өгөөрэй. Энэ маш их хэл ам дагуулна шүү.

Дээр нь үүнийг бид иргэддээ зориулж Иргэний танхим байгуулна гэж энэ байрыг авсан шүү дээ. Одоо болтол Иргэний танхимаа нээхгүй, тэгээд Элчин сайд нь өргөө байгуулна гэж янз бүрийн юм яриад. Тэгвэл наад улс төрөө, энэ ард түмний дургүйцлийг дийлэхгүй шүү. Тэртэй тэргүй хангалттай сайхан контортой, өөрсдөө машинтай үйл ажиллагаа явуулаад байж болж байгаа, иргэддээ зориулж хотын төвд Монгол Улсад тодорхой өмч гэдэг утгаараа ийм байр авчхаад түүндээ өөрсдөө очоод суух гээд байна гэж байгаа юм. Шаардлага тавиад чиглэл өгөөд, Сайдын зөвлөлөөр хүртэл бид хэлэлцээд чиглэл хүргүүлээд, ерөөсөө иргэддээ нээдэггүй. Надад одоо хүртэл иргэдээс гомдол ирээстэй. Тэнд чинь арав, хорин иргэдийн байгууллага ажилладаг. Тэгээд энэ байрныхаа зориулалтыг Их Хурал дээр яригдаж байсан, шийдэж байсан, чиглэл өгч байсан, тайлбарлаж байсан тэр хүрээнд нь хийхгүй бол дахиад л албан конторынхоо нөхцөлийг сайжруулсан гэвэл ерөөсөө манай энэ төрийн бодлого, ялангуяа Их Хурлаас зөвшөөрч байгаа бодлогууд буруу хэрэгжиж байна гэдэг ийм шүүмжлэлд өртөнө шүү. Үүнийгээ холбогдох шинэ сайд, эрхэм албан тушаалтнууд ойрын үед хэл амгүй, он гарангуут хэрэгжүүлэх бүх нөхцөл нь бүрдсэн энэ үед нь зөв хэрэгжүүлээд өгөөсэй гэж хүсэж байна.

Сангийн яам ирэх жилийнхээ төсвийн тодотголыг оруулж ирэхдээ түрүүний саналуудыг анхаарах байх. Тэгэхгүй бол, Байнгын хороон дээр дахиад л зарчмын зөрүүтэй санал болгоод бас л давхар, давхар хэлэлцүүлэг болно шүү дээ. Тийм учраас та бүхэн ирээдүйгээ харсан тийм хөрөнгө оруулалтын юмнуудаа зөв харж төсвөө төлөвлөхийг хүсэж байна.
Ц.Оюунбаатар: -Цог гишүүн.
Л.Цог: -Би хэлэлцэж байгаатай холбоотой хоёр санаа хэлье гэж бодож байгаа юм. Уг нь нэгдсэн чуулганд хэлсэн бол хүн сонсоход хэрэгтэй байсан болов уу. Гэхдээ хэлэхгүй бол болохгүй байна. Энэ төсвийг ярьж байгаа царайгаа бид харах ёстой байхгүй юу. Ер нь төсөв баталж байгаа, хэлэлцэж байгаа төсөв оруулж байгаа энэ практикаа харахгүй бол ерөөсөө болохгүй. Өөр болгохгүй бол болохоо байсан гэж бодож байна.

Монгол Улсын Их Хурлын онцгой хоёр эрхийн нэг нь төсөв батлах нь өөрөө шүү дээ. Өөр хэн ч батлахгүй. Хууль зөвхөн Их Хурал батална, төсөв батална. Олон жил буруу замаар яваад байгаа, төсвийн тодотгол гээд ийм хачин юм хийгээд явсан. Төсвийг бүтэн жил байхаар баталдаг. Тэр оны төсөв гэж баталдаг. Гэтэл замд нь ингээд засвар ордог ийм хачин практик олон жил болж байгаа. Үүнийг таслан зогсоох ёстой гэж бодож байна. Үүний цаана хариуцлага байх ёстой, маш нарийн тооцоо байх ёстой. Энэ бол Сангийн яам холбоотой, Засгийн газар холбоотой, Их Хуралд өөрт нь холбоотой асуудал. Он дуусаж байхад оны тодотгол гэж хачин хөгийн юм, уг нь ярьж болохгүй байх байсан байхгүй юу. Дахиж ийм юм битгий давтаасай гэж бодсондоо хэлж байгаа юм.

Хоёрдугаарт, энэ тавьж байгаа тоо чинь дандаа худлаа. Бид өөрийгөө хуурч байна шүү дээ. Сонгуулийн дараа 2012 онд ярьж байсан, хахчихсан мөнгөтэй, хааш нь хийхээ мэдэхгүй гэж ярьж байсан. Өнөөдөр юу болов? Ингэж өөрийгөө хуурдаг, ард түмнээ хуурдаг. Үүнийг бид зогсоох ёстой шүү дээ. Тэгээд тавьсан тоо нь нүдээ олдоггүй, хэрэгтэй юмандаа зарж чаддаггүй, хэрэггүй юманд мөнгө зардаг ийм практикийг арилгах ёстой шүү дээ. Тэртэй тэргүй бид энэ хавар маш хүнд байдалд орно, тодорхой. Бүсээ чангалах нь тодорхой. Харин би нэг эмзэглэж байгаа юм бол ер нь янз бүрийн тэсрэх байдал гарчих вий гэж эмээж байгаа байхгүй юу. Түүнд бэлэн байна гэдэг их хэцүү үг л дээ. Нэг талаас үнэн үг гэж бодож байна. 

Хоёрдугаарт, Энхболд гишүүн их чухал үг хэллээ. Бид харьяалсан Байнгын хорооныхоо төсөв ярихаас өмнө бид очиж хэрэгцээг нь үзэж баймаар юм байна. Төсөв ярихад бид бэлэн байх үүднээсээ манай харьяа байгууллага жишээлбэл, тагнуулын байгууллага, Батлан хамгаалах яам, Гадаад яаманд ямар хэрэгцээ байна вэ гэдгийг өмнө нь мэдэж бид нэгдсэн бодолтой байхгүй бол ярих үед нь тоосон дунд ороод алга болчихдог ийм байж болохгүй шүү дээ. Үүнийг Их Хурал бид ерөөсөө анхаарах ёстой юм. Ганцхан манай хороо биш, ерөөсөө Их Хурлын өөрийнх нь үндсэн чиг үүргийн хувьд бид үүнд цаашид өөрчлөлт хийхгүй бол болохгүй.

Манай төсөв чинь харьцуулахад хөгийн жаахан юм байна шүү дээ. Эрхүү мужийнхаас томгүй байна. Монгол өөрөө хүн амтайгаа нийтдээ Бээжингийн нэг муж л байна шүү дээ. Ийм л юмыг бид төрөө авч явж чадахгүйтэй адилхан байгаа шүү дээ. Үүнийг бид энд ярихгүй өөр хаана ярих юм бэ гэж бодож байна. Цаашдаа анхаарах юм гэдэг үүднээс ингэж хэлмээр байна. Бие биеэ хуурмааргүй байна. Эцсийн утгаар бид өөрсдийгөө, эдийн засгаа л алж байгаа хэрэг шүү дээ. Ийм л юм хэлэх гэсэн юм. Баярлалаа.
Ц.Оюунбаатар: -Би бас хоёр санаа хэлье. Төсвийн асуудал, төсөв хэлэлцүүлэх үйл ажиллагаа бол төрийн зохион байгуулалт, хариуцлага, сахилгын сулралын илрэл. Үүнийг бид хаана, хаанаа хүлээх асуудал. Ялангуяа оны төгсгөл дээр төрийн яамдын тоо нэмэгдэж, орон тоо, зохион байгуулалтад нь өөрчлөлт гараад бодлогын хувьд цэгцтэй үйл ажиллагаа явдаггүй ийм асуудалтай холбоотой.

Төсөв хүнд байгаа, хөрөнгө мөнгө хомсдолтой байгаа энэ нөхцөлд төсвийн хяналтын сахилгыг хаана, хаанаа сайжруулах ёстой. Манай Байнгын хороо гэхэд харьяа яам, байгууллагадаа төсвийн зарцуулалт, үйл ажиллагаанд нь хяналт тавих парламентын хяналтыг бий болгох шаардлагатай. Бид ирэх оны Байнгын хорооны төлөвлөгөөнд энэ асуудлуудыг суулгаж өгнө.

Ер нь Авлигатай тэмцэх газар, цагдаагийн байгууллага дээр шалгагдаж байгаа төсвийн хөрөнгийг үр ашиггүй зарцуулсан хэргүүдийн ихэнх нь төсвийнхөө хөрөнгийг зориулалт бусаар тендерт орсон компаниуд нь, түүний ард нь сууж байгаа хүмүүс аваад зарцуулчихдаг. Сүүлд нь барилга байшин, төсвийн зарцуулалт нь цаг хугацаандаа хийгдэхгүй. Ингээд дараа нь эрүүгийн хариуцлага хүлээдэг, өмчийн баахан маргаан дэгддэг ийм л тогтолцоо яваад ирлээ. Үүнийг таслан зогсооход парламентын хяналтыг сайжруулъя. 

Хоёрдугаарт, Сангийн яам санхүүгийнхээ хяналт шалгалтыг эрс сайжруулах шаардлагатай. Гаргасан, зарцуулсан хөрөнгийнхөө зарцуулалт, үйл явц, цаг хугацаа, гэрээндээ хэр нийцэж байгаад хатуу хяналт тавьж ажиллах ёстой гэж ингэж үзэж байгаа. Үүнийг протоколд албан ёсоор тэмдэглүүлье. Цаашдаа бид Байнгын хорооныхоо дараагийн жилийн ажлын төлөвлөгөөнд энэ чиглэлийн өөрийнхөө харьяа салбар яамд, байгууллагуудынхаа хувьд төсвийн зарцуулалтад хатуу хяналт тавьж ажиллая. Яам, байгууллагуудаар ажиллах хуваарийг ирэх онд гаргаж, энэ чиглэл дээр анхаарал тавьж ажиллах ёстой гэж бодож байна.
Протоколд тусгасан:   УИХ-ЫН ГИШҮҮН Ц.ОЮУНБААТАР
Дээр нь Тагнуулын ерөнхий газрын хувьд өндөр байшин барихаас гадна энэ хуучин барилгын тодорхой хэсгийг нь нураагаад шинэ барилга барих зураг, төслөө хийгээд явбал илүү оновчтой байж магадгүй шүү дээ. Би тэгж бодож байна. Бодвол нэлээн сайн судалцгаасан юм байгаа биз. Байршлын хувьд ч гэсэн. Нэгэнт ганц давхар урт удаан хугацаанд баригдсан, моралийн элэгдэлд орсон энэ барилгуудыг мэдээж бүгдийг биш, хэсэгчлэн нураах замаар дараагийн шинэ барилгаа барих ийм боломж байх байх гэж ингэж бодож байна. Ийм асуудлуудыг бид Байнгын хорооны хувьд ч, манай Сангийн яам төсвийн хөрөнгийг гол зарцуулдаг байгууллагынхаа хувьд, үүнийг зарцуулж байгаа хүмүүсийн хувьд төсвийн сахилга, хариуцлагыг эрс өндөржүүлж ажиллая гэсэн ийм саналыг хэлэх байна.

Ингээд хэлэлцэх асуудал дуусаж байна. Улсын Их Хурлын гишүүд зарчмын зөрүүтэй санал гаргаагүй учраас санал хураалт явуулахгүй юм байна.

Улсын Их Хурлын гишүүдийн гаргасан санал, Байнгын хорооны санал, дүгнэлтийг Төсвийн байнгын хороонд хүргүүлнэ. Төсвийн байнгын хороонд Байнгын хороог төлөөлж Улсын Их Хурлын гишүүн танилцуулга хийх үүрэгтэй. Төсвийн байнгын хороонд Байнгын хорооны танилцуулгыг Бат-Эрдэнэ гишүүн энэ үүргийг авах уу? Ингээд Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууслаа. 

Хуралдаан дууссаныг мэдэгдэж байна. Та бүхэнд баярлалаа.

Бичлэг буулгасан:
ПРОТОКОЛЫН АЛБАНЫ ШИНЖЭЭЧ

